
Il-Kuntest

Il-Festa tal-Epifanija tiċċelebra l-misteru tal-manifestazzjoni-dehra-wirja tal-Mulej. Liturġikament l-Epifanija kienet tikkontempla tlett ġrajjiet evanġeliċi: l-adorazzjoni tal-Maġi, il-magħmudija ta’ Ġesù fil-Ġordan u l-ewwel sinjal li huwa jagħmel f’Kana. Illum il-Knisja fl-oċċident żammet biss fil-qalba ta’ din il-festa l-ġrajja tal-adorazzjoni tal-Maġi. Il-magħmudija tal-Mulej tiġi ċċelebrata b’mod separat fil-Ħadd ta’ wara l-Epifanija jew        it-Tnejn dritt wara l-Epifanija, filwaqt li l-ġrajja ta’ Kana sfumat u kulma fadal hu l-qari tal-Evanġelju fit-Tieni Ħadd ta’ matul is-sena Ċ.

v.13: Imbagħad ġie Ġesù mill-Galilija lejn il-Ġordan għand Ġwanni biex jitgħammed minnu.

Il-ġrajja tal-magħmudija tagħmel parti minn preludju għall-ministeru pubbliku ta’ Ġesù fil-Galilija (4,12). Il-mistoqsija li jqajjem dan il-vers (kif ukoll l-istess Battista) hija dwar il-għaliex Ġesù “ġie” għand Ġwanni biex jitgħammed, hu li hu Bin Alla, il-Qaddis, il-Ġust u allura mingħajr dnub. F’dan il-kuntest huwa fundamentali li tinżamm id-distinzjoni u d-differenzi bejn il-magħmudija li kien jagħti Ġwanni, il-magħmudija li jirċievi Ġesù u      l-magħmudija sagrament. 

V.14: Imma Ġwanni ma ħalliehx, u qallu: “Jiena hu li jeħtieġ li nitgħammed minnek, u int tiġi għandi?” 

Mis-sinottiċi, Mattew biss jitkellem mill-kwistjoni li tqum bejn Ġwanni u Ġesù dwar min jgħammed lil min. Mattew jieqaf fuq id-diffikultà ġejja mill-fatt li Ġwanni kien jagħti l-magħmudija filwaqt tal-istqarrija tad-dnubiet (ara 3,6). Ġwanni jintebaħ li fil-każ ta’ Ġesù ma seta’ jagħmel xejn minn dan. Ġesù ma ġiex għand Ġwanni biex jissaffa mid-dnub imma biex juri lilu nnifsu u jiġi kkonfermat bħala “l-Ħaruf ta’ Alla, li jneħħi d-dnub tad-dinja” (Ġw 1,29). Ġwanni jibqa’ jżomm mal-pożizzjoni tiegħu, dik li hu kien jgħammed bl-ilma għall-indiema; imma min kien ġej warajh kien aqwa minnu, u hu ma kienx jistħoqqlu li jġorrlu l-qorq; u min ġej warajh kien ser jgħammed bl-Ispirtu s-Santu u n-nar (ara 3,11). Dan li ħabbar u stqarr Ġwanni rah fil-persuna ta’ Ġesù dakinhar li mar quddiemu biex jitgħammed.  

V.15a: Ġesù qallu: “Inti għalissa ħallik minn dan, għax hekk jixraq nagħmlu biex intemmu s-sewwa kollu.” 

[bookmark: _Hlk218522979]Din it-tweġiba enigmatika titfa’ xaqq ta’ dawl fuq ir-raġuni għalfejn Ġesù mar biex jitgħammed, jiġifieri, “biex intemmu s-sewwa kollu”, δικαιοσύνην (dikaiosynēn). Imma xi jfisser dan il-kliem misterjuż? It-tweġiba titkellem minn “sewwa” u minn “xieraq”, termini li jagħmlu parti mill-vokabolarju ta’ Mattew li jittratta t-tema tal-ġustizzja mifhuma bħal qbil mar-rieda ta’ Alla. F’din il-ġrajja għalhekk, kemm Ġesù kif ukoll Ġwanni jeħtieġ li jobdu       għar-rieda tal-Missier. Ġwanni kellu għal darb’oħra biss (għaliex wara din    il-ġrajja bħal donnu jieqaf jew jiġi mwaqqaf milli jkompli jgħammed 4,12) jgħammed lil Ġesù sabiex jitlibbes bil-libsa ta’ ‘Qaddej ta’ Jaħweh’. Fil-każ ta’ Ġesù, kien meħtieġ li jibda l-ministeru tiegħu ta’ Qaddej billi jkun solidali mal-midinbin għax hekk biss setgħu jiġu salvati (ara Is 53,11-12). Hu propju għalhekk, li dak in-nhar li Ġesù jiġi mistoqsi dwar l-oriġni tas-setgħa tiegħu jirreferi għall-ġrajja tal-magħmudija ta’ Ġwanni (21,23). It-tema tal-ġustizzja espessa f’termini ta’ “ħtieġa” ser tiddetermina mill-kapitli 16 ‘il quddiem     it-triq tas-salib ta’ Kristu (ara 16,21). 

Raġuni oħra wara din il-ġrajja hi li Ġesù bil-magħmudija tiegħu jħabbar         il-wasla tal-miġja tal-messija. Il-ġrajja tal-magħmudija hija xhieda ta’ kemm il-missjoni tal-Battista kienet minnha, jiġifieri kienet ġejja minn Alla. Ġesù, qabel ma’ jibda jitlob lill-folla sabiex temmen fih bħala l-Mibgħut ta’ Alla, ra li kien jixraq u meħtieġ li bil-magħmudija tiegħu jirrikonoxxi pubblikament li anke Ġwanni kien mibgħut minn Alla (ara Ġw 1,33). Dan ir-rikonoxximent Ġesù jagħmlu mhux biss bil-kliem (ara 11,9-11) imma wkoll b’ġest ta’ umiltà, billi jitgħammed mal-bqija, bħallikieku huwa nnifsu kien midneb.   Għalhekk l-inżul ta’ Ġesù fl-ilma tal-Ġordan mal-midinbin li kienu jistennew is-salvazzjoni jinbidel fi ġrajja messjanika fundamentali. 

V.15b: Imbagħad Ġwanni ħallieh jitgħammed.

Ġwanni jissottometti ruħu għal dak li jgħidlu Ġesù. Din ix-xena tixbaħ lil dik tal-ħasil tar-riġlejn, meta Ġesù jgħid lil Pietru: “Int għalissa ma tafx x’qiegħed nagħmel jien: tifhmu aktar ‘il quddiem” (Ġw 13,7). Id-dixxiplu jobdi mill-imgħallem anke meta ma jifhmux, anke meta jaħseb li l-imgħallem joħroġ barra mill-iskemi tiegħu.

V.16a: Ġesù, wara li tgħammed, minnufih tala’ mill-ilma; 

Ġesù ma jibqax taħt l-ilma imma jitla’ minnu - ἀνέβη (anebē) - bħalma jitla’ mill-magħmudija l-oħra (ara Lq 12,50), fejn l-umiljazzjoni nbidlet f’eżaltazzjoni, it-tbatija fi glorja u l-mewt fil-qawmien.

V.16b: u ara, is-smewwiet infetħu, 

Dan il-fenomenu għandu minn tal-profezija li talbet: “Mhux li kont iċċarrat is-smewwiet u tinsel” (Is 63,19). Mis-sema miftuħ Alla jidħol fid-dinja u l-bniedem ikun jista’ jidħol fis-sema. Dan il-ftuħ u din it-tiċrita jseħħu definittivament b’mod simboliku fil-purtiera tas-santwarju (ara 27, 51), għaliex mal-mewt ta’ Ġesù, xejn aktar mhu ser jifred lill-bniedem                mill-Qaddis tal-Qaddisin.

V.16c: u ra l-Ispirtu ta’ Alla nieżel qisu ħamiema u ġej għal fuqu. 

Din il-ħamiema tfakkar fl-oħra li ħabbret lil Noè t-tmiem tad-dilluvju (Ġen 8, 8-12); hawnhekk tħabbar it-tmiem taż-żmien tal-ġudizzju u l-bidu taż-żmien tal-grazzja.  Imma fuq kollox il-ġrajja tal-Ġordan tfakkar fl-Ispirtu ta’ Alla, li kien jittajjar fuq wiċċ l-ibħra qodma, li bi mħabba provvidenzjali mexxa bi tjubija l-opra tal-ħolqien (Ġen 1,1-2). Issa, l-Ispirtu nieżel fuq l-ilmijiet tal-Ġordan, jinawgura fi Kristu ħolqien ġdid u jerġa’ jagħti lura     lill-univers it-tjubija li kellu fil-bidu. Mhux biss, imma bl-inżul tal-Ispirtu          s-Santu Ġesù jitlibbes bil-qawwa ta’ Alla, li biha għadda jagħmel il-ġid, fejjaq u salva lill-bnedmin (Atti 10, 38).

V.17a: U mis-smewwiet instama’ leħen jgħid: 

Dan il-leħen huwa tal-Misser li jagħmel lilu nnifsu preżenti kull fejn huwa preżenti Ibnu.  L-istess leħen jerġa’ jinstema’ fil-ġrajja tat-trasfigurazzjoni; dakinhar però jżid: “Isimgħu lilu” (17,5). Min jisma’ lilu, jiġifieri min jilqgħu fil-ħajja, miegħu għad jiġi ittasfigurat. 

V.17b: “Dan hu Ibni l-għażiż: fih sibt l-għaxqa tiegħi.”

“Dan” u mhux ieħor! Dan hu “ibni l-għażiż… l-għaxqa tiegħi”, bħalma “għeżież” kienu Iżakk għal missieru Abraham (Ġen 22,2), u Ġużeppi għal missieru Ġakobb (Ġen 37,3). Id-dikjarazzjoni li l-Missier qed jagħmel fuq Ibnu, jidwi fiha Salm 2, li oriġinarjament kien jingħad għar-re l-ġdid huwa u jieħu t-tron. Din id-dikjarazzjoni għalhekk tikkonsagra lil Ġesù bħala Re u tħabbar fih il-bidu tas-saltna ta’ Alla li qed titwaqqaf. Fil-magħmudija Ġesù jiġi mlibbes bil-prerogattivi regali li jħaddimhom b’fedeltà sħiħa għal-pjan ta’ Alla. Għax għad jasal jum meta l-Missier tas-sema, bħal Abraham, jaqbad lil Ibnu l-għażiż u joffrieh b’sagrifiċċju għas-salvazzjoni tal-ulied adottivi tiegħu. 

“Alla hekk ħabb lid-dinja li ta lil Ibnu l-waħdieni…” (Ġw 3,16); “Hu li anqas lil Ibnu stess ma ħafirha (ma żamm għalih) imma tah għalina lkoll, kif ma jagħtiniex ukoll kollox miegħu?” (Rum 8,32).

